




Aktiviteti dhe angazhimi i kandidateve

Facebook mbeti platforma më e përdorur nga kandidatët 
për deputetë gjatë fushatës së vitit 2025. Nga gjithsej 10,995 
postime të publikuara nga kandidatët gjatë 30 ditëve të 
monitorimit, vetëm 29.2% u krijuan nga gratë, ndërsa 70.8% 
nga burrat. Ky hendek në prodhimin e përmbajtjes u 
reflektua — dhe u thellua — edhe në metrikat e angazhimit. 
Kandidatët burra morën 83.8% të komenteve (519,598) dhe 
82% të reagimeve (mbi 6.1 milionë), duke lënë gratë me 
vetëm 16.2% të komenteve dhe 18% të reagimeve.

Instagram vazhdoi të shërbente si një platformë me fokus 
vizual dhe me rritje të shpejtë për komunikimin politik gjatë 
fushatës parlamentare 2025. Nga 388 kandidatët për 
deputetë me profile publike biznesi në Instagram, 65% ishin 
burra dhe 35% gra. Nga gjithsej 22,723 postime të publikuara 
gjatë periudhës zyrtare të fushatës, gratë prodhuan vetëm 
35.4%, ndërsa burrat 64.6%. Edhe në nivel ndërveprimi të 
përdoruesve, hendeku ishte po aq i theksuar: nga 173,309 
komentet e regjistruara, vetëm 32.1% iu drejtuan postimeve 
të grave, ndërsa 67.9% u referoheshin kandidatëve burra.

Facebook: Armiqësi e vazhdueshme dhe në rritje 
përgjatë ciklit zgjedhor

Gjatë ciklit zgjedhor 2025, Facebook-u mbeti platforma ku 
gratë politikane u përballën me nivelin më të lartë dhe më 
këmbëngulës të armiqësisë me bazë gjinore. Gjatë 
fushatës, kandidatët gra për deputete morën 100,755 
komente, prej të cilave 5,561 (5.5%) ishin armiqësore. 
Abuzimi shfaqej shpesh edhe nën postime neutrale ose të 
fokusuara te politikat, duke treguar se armiqësia buronte 
jo nga qëndrimet politike, por nga norma gjinore 
diskriminuese. Sulmet më të shpeshta synonin pamjen, 
aftësitë dhe moralin e grave, shpesh përmes gjuhe 
mizogjiniste ose metaforave reduktuese gjinore.

Armiqësia mbeti e lartë edhe pas zgjedhjeve dhe u 
intensifikua për gratë në pozicione të dukshme. Në shtator 
2025, faqet publike të 27 deputeteve gra gjeneruan 32,327 
komente, prej të cilave 1,549 (4.8%) ishin abuzive, ndërsa 
ministrat gra morën 629 komente armiqësore nga gjithsej 
16,366 komente (3.8%). Sulmet paszgjedhore synuan më 
shpesh legjitimitetin dhe autoritetin e grave, me rritje të 
dukshme të retorikës kundër kuotave, fyerjeve të seksualizuara 
dhe narrativave delegjitimuese. Të dhënat tregojnë një model 
të qartë: sa më e lartë dukshmëria institucionale e grave, aq 
më intensive dhe e personalizuar bëhet armiqësia ndaj tyre.

Në kontekstin e pabarazive të vazhdueshme gjinore në median tradicionale shqiptare, platformat e rrjeteve sociale janë 
shndërruar në një mjet thelbësor — ndonëse jo të përsosur — për gratë në politikë që të rrisin dukshmërinë e tyre, të 
angazhojnë qytetarët dhe të amplifikojnë mesazhet e tyre programore. Ndërsa mediat audiovizive dhe ato online 
vazhdojnë t’u ofrojnë grave kandidate dhe funksionareve publike hapësirë të kufizuar dhe shpesh të stereotipizuar, 
Facebook-u dhe Instagram-i krijojnë kanale më të drejtpërdrejta komunikimi politik, veçanërisht gjatë fushatave zgjedhore 
dhe periudhave të tranzicionit institucional.

Gjatë muajit shtator 2025, pabarazitë në dukshmëri dhe angazhim në platformat e rrjeteve sociale vazhduan të jenë të 
pranishme. Për shembull, nga gjithsej 2,560 postime në Facebook të publikuara nga 87 deputetë të monitoruar — 27 gra 
dhe 60 burra — të cilët kishin faqe publike aktive gjatë periudhës së monitorimit, deputetet gra realizuan vetëm 27.7% të 
postimeve, ndërsa deputetët burra 72.3% të tyre. Në terma të ndërveprimit të audiencës, pabarazia ishte edhe më e madhe: 
deputetet gra morën 32,918 komente (19.6%), krahasuar me 134,767 komente (80.4%) të adresuara deputetëve burra.

DUKSHMËRIA DHE ANGAZHIMI I GRAVE NË RRJETET SOCIALE

Në të gjitha platformat e monitoruara, gratë kandidate, deputetet dhe ministrat u shënjestruan 
sistematikisht me armiqësi të motivuar nga gjinia. Modelet e vërejtura konfirmojnë se rritja e 
dukshmërisë në rrjetet sociale rrit ekspozimin ndaj abuzimit, ndërsa natyra e sulmeve pasqyron 
norma të rrënjosura gjinore dhe jo debat politik.

DHUNA DIGJITALE NDAJ GRAVE NË POLITIKË

Debatet politike të prime-time-it shërbyen si amplifikues 
kryesorë të armiqësisë me bazë gjinore gjatë gjithë ciklit 
zgjedhor 2025. Gjatë fushatës, përmbajtjet e shpërndara 
në rrjetet sociale të lidhura me këto programe në 
Instagram, YouTube dhe Facebook gjeneruan mbi 2.36 
milionë ndërveprime, përfshirë 1.37 milionë shikime, 
50,000 pëlqime dhe 4,300 komente. Analiza e komenteve 
nxori në pah sarkazëm të përhapur, tallje, fyerje vulgare, 
ofendime të seksualizuara, objektifikim në bazë të 
pamjes, si dhe përjashtimi gjinor, përfshirë pretendimet 
se grave “nuk u takon” të jenë në politikë. Delegjitimimi 
përmes retorikës kundër kuotave ishte i shpeshtë, duke 
shënjestruar gratë kandidate pavarësisht përkatësisë 
politike apo qëndrimeve programore.

Armiqësia u ashpërsua ndjeshëm në periudhën 
paszgjedhore, veçanërisht kur ministrat e sapoemëruar 
dhe deputetet gra me profil të lartë u shfaqën ose u 
komentuan në këto programe. Ndërveprimi u rrit në 
mënyrë të jashtëzakonshme, duke arritur 21.4 milionë 
shikime, mbi 200,000 pëlqime dhe gati 10,500 komente. 
Sulmet u bënë më të drejtpërdrejta politikisht dhe 
moralisht, të karakterizuara nga retorika kundër kuotave, 
delegjitimimi i autoritetit të grave, objektifikimi i 
seksualizuar, dhe sulme morale të hapura. Sjelljet mes 
platformave ndryshuan dukshëm: YouTube u shfaq si 
platforma më agresive dhe me sulmet më eksplicite, 
Facebook u dominua nga gjykimi moral dhe poshtërimi 
publik, ndërsa Instagram u fokusua te pamja, sjellja dhe 
vlerësimet estetike të grave.

REAGIME DIGJITAL NDAJ DEBATAVE
POLITIKE NË TELEVIZIONE

Intervistat me gratë kandidate, deputetet dhe zyrtarët 
partiakë zbulojnë se armiqësia online është vetëm një 
shtresë e sfidave me të cilat përballen gratë. Përtej sulmeve 
digjitale qëndron një sërë kufizimesh strukturore brenda 
partive politike, të cilat ndikojnë ndjeshëm në dukshmërinë, 
autonominë dhe ndikimin e tyre. Gratë përshkruan në 
mënyrë të përsëritur një mjedis komunikimi ku mundësitë 
për t’u bërë të dukshme janë të centralizuara dhe të 
kontrolluara fort nga drejtuesit partiakë, me burrat që zënë 
shumicën e hapësirave me profil të lartë në media, përfshirë 
emisionet politike dhe intervistat kryesore.

Strategjitë e komunikimit të partive shpesh hartohen dhe 
zbatohen në selinë qendrore, duke u lënë grave pak hapësirë 
për të formësuar mesazhet e tyre ose për t’iu përgjigjur në 
mënyrë efektive narrativave publike. Kjo qasje e centralizuar 
përkeqësohet edhe nga qasja e pabarabartë në burime 
financiare dhe mjete komunikimi, çka kufizon aftësinë e 
grave për të realizuar komunikim të qëndrueshëm publik 
ose për të ndërtuar një profil të fortë gjatë periudhave 
zgjedhore. Shumë gra raportuan gjithashtu ndjesinë e 
dekurajimit ose mungesën e mbështetjes kur përballen me 
sulme, dezinformim apo narrativa të motivuara nga gjinia, 
duke krijuar një klimë ku reagimi publik mbart rrezik 
reputacioni, ndërsa heshtja duket më e sigurt. Si rezultat, 
gratë shpesh tërhiqen nga hapësirat konfliktuale mediatike 
ose adoptojnë një qëndrim më të kujdesshëm publik, duke e 
kufizuar më tej praninë e tyre.

Kjo fletëpalosje paraqet gjetje nga një studim me metodë të 
kombinuar, i realizuar nga EDM dhe BIRN Albania me mbështetjen e 
UN Women Albania. Kërkimi ndërthur monitorimin sasior të medias, 
analizën e përmbajtjes digjitale dhe intervistat cilësore, duke mbuluar 
dy periudha: fushatën zyrtare (11 prill – 10 maj 2025) dhe fazën 
paszgjedhore (1–30 shtator 2025). Studimi monitoroi mbi 40 media 
online, më shumë se 150 faqe publike në Facebook, llogari të 
 

deputetëve dhe ministreve në Instagram, faqet në YouTube dhe 
Facebook të programeve televizive, si dhe monitorimin e AMA-s për 
edicionet informative dhe programacionin televiziv. Në total u analizuan 
3,443 artikuj online, 51 episode debatesh politike, dhe mbi 30 milionë 
ndërveprime në rrjetet sociale. Vlerësimet cilësore burojnë nga intervistat 
me gra kandidate, deputete, gazetare dhe përfaqësues partiakë. 
Metodologjia dhe gjetjet e detajuara do të prezantohen në raportin final.

